
                            Xülasə 

Mübahisənin məhkəmədən kənar həlli mübahisənin məhkəmə baxışı olmadan neytral 

tərəfin iştirakı ilə həll edilməsidir.Bu məqalədə məhkəmədənkənar həll yolu qismində 

mediasiya,onun müsbət və mənfi cəhətləri,faydaları, nəzəri və praktiki aspektləri təhlil 

edilib.Mediasiyanın milli qanunvericiliyə tətbiqi zamanı yaranan problemlər və bu 

problemlərin həlli üçün irəli sürülən təkliflər ətraflı şəkildə araşdırılıb sistemləşdirilmişdir. 

Mövcud qanunvericilikdə mediasiya haqqında hüquq normalarının beynəlxalq aklarla,habelə 

müxtəlif ölkələrin qanunvericilik aktları ilə müqayisəsi edilib və bunun sayəsində 

əhəmiyyətli detallar və fərqlər müəyyənləşdirilib.  

Giriş 

Bildiyimiz kimi,müasir dünyanın bir çox ölkəsində mübahisələrin həlli üçün 

alternativ yollar hüquqla tanınır.Qlobal miqyasda mediasiya,mübahisələrin məhkəmədən- 

kənar həll edilməsinin ən populyar və təsirli formalarından biridir.Avropa ölkələrində  

mübahisələrin təxminən 80%-i vasitəçilik yolu ilə həll olunur1.ABŞ-da isə mediasiya yolu 

ilə baxılan mübahisələrin 85 faizində barışıq əldə olunur,əldə olunan razılığın 90 faizi isə 

icra edilir2.Bu mexanizmin geniş yayılmasına əsas səbəb isə onun mübahisə tərəflərinə, 

ədliyyə sisteminə və bütövlükdə cəmiyyətə hərtərəfli fayda verməsidir. 

 Beləliklə,məqalədə mahiyyəti etbarı ilə mübahisələrin alternativ həlli qismində ilkin 

olaraq  mediasiyanın tarixi təşəkkülü və ayrı-ayrı ölkələrdə tətbiqi kimi nəzəri məsələlər 

qeyd edilmişdir.Ardınca mediasiya ilə bağlı mövcud qanunvericilik və təcrübə ilə 

beynəlxalq hüquqi baza və praktika ətraflı müqayisə edilib çoxsaylı oxşar və fərqli 

məqamlar aşkar edilmiş və obyektiv şəkildə əks edilmişdir.Ədliyyə sisteminin mübahisənin 

                                                
1 Самир Гараев - Проблемы и перспективы развития медиации в  судах 

2 Mübahisələrin alternativ həlli üsulları – Bakı 2009 

alternativ həlli yollarının və xüsusilə də mediasiyanın tətbiqinə olan ehtiyacı,mediasiyanın 

faydaları məqalədə sistemli şəkildə təsvir olunmuşdur.Bütün bunlarla yanaşı mediasiyanın 

anlayışı,mediatora olan tələblər,mediasiyanın tətbiqi  zamanı ortaya çıxan prosessual 

problemlər və bu problemlərin həlli ilə əlaqədar olan təkliflər,mediasiyanın mahiyyəti ilə 

bağlı aktual mövzular da əhatə olunmuşdur. 

Məzmun 

1.Mediasiyanın tarixi və beynəlxalq təcrübədə tətbiqi 

1.1 Mediasiyanın tarixi 

Mediasiyanın geniş vüsət alması XX əsrin 60-cı illərinin əvvəlləri ilə bağlıdır ki,bu 

dövrdə ilk növbədə ABŞ-da,sonra Avstriya, Almaniyada və Avropanın digər dövlətlərində 

mediasiya mülki,inzibati və cinayət xarakterli mübahisələrin həllində mühüm rol oynamağa 

başladı.3Mühakimə sistemlərinin özünü doğrultmasına və nümunəvi olmasına baxmayaraq, 

Avropa ölkələri mediasiyanı öz hüquq sistemlərinə inteqrasiya edərək uğura nail 

olmuşlar.Dünyada qloballaşmanın getməsi,iqtisadi və geopolitik münasibətlərdə baş vermiş 

intibah mediasiyanın rolunu getdikcə artırmaqla yanaşı,onun tənzimlənməsi ilə bağlı 

yanaşmaları ümumiləşdirmək üçün unifikasiya edilmiş normaları,vahid hüquqi baza və 

təcrübənin formalaşmasını da tələb edirdi. 

1.2 Mediasiyanın beynəlxalq təcrübədə tətbiqi 

Qeyd etdiyimiz kimi,mediasiya 1960-1970-ci illərdə ABŞ-da,1980-ci illərdə 

İngiltərədə,Avstriyada və 1990-cı illərdə isə Avropa ölkələrində yayılmağa başlamışdır. 

ABŞ-ilə paralel şəkildə Avstraliya,Kanada,Yeni Zelandiyada da inkişaf etməyə başlamışdır. 

                                                
3 Mübahisələrin alternativ həlli üsulları – Bakı 2009 



Mediasiya 2020 

 

4 
 

Şərqi Avropa ölkələrində 1990-cı illərin əvvəllərindən etibarən ABŞ-ın maliyyə və təhsil 

dəstəyi ilə Mübahisələrin Həlli Mərkəzləri yaradılmışdır.4 

Mediasiyanın tətbiqindən bir çox korporasiyalar,ticarət subyektləri,hətta etnik qruplar 

və dövlətlər də faydalandı.Əhatə dairəsi və prestiji günü-gündən artmaqda olan mediasiya 

sadə ailə-məişət problemlərindən əziyyət çəkən şəxslərdən işgüzar nüfuzuna xələl 

gəlməsindən qorunan nəhəng firmaların rəhbərlərinə kimi,regional münaqişələrə məruz 

qalmış etnik qruplardan siyasi konfliktlərin qurbanı olan dövlətlərə kimi çoxsaylı 

milli,regional və beynəlxalq mübahisələrin həllində böyük rol oynayırdı.5 

2.Mövcud vəziyyətin analizi və mediasiaya olan ehtiyac 

2.1 Mövcud vəziyyətin analizi 

          2019-cu ilin rəsmi statistik rəqəmləri ilə ifadə etsək birinci instansiya məhkəmələrində 

barəsində qərar qəbul edilmiş mülki işlərin sayı 100.000-i keçib.6Bu statistikaya görə, birinci 

instansiya məhkəməsinin hakimi iş günü ərzində 3-4 mülki iş üzrə qərar qərar çıxarır.Lakin 

yuxarıdakı statistika məhkəmələrin iş yükü kateqoriyasının kiçik bir hissəsini əhatə 

edir.Məhkəmə-Hüquq Şurasının aparat rəhbərliyinin rəsmi məlumatına görə 2016-cı ildə 

məhkəmələrin mülki işlər ürə iş yükü 330.000-dir.7Bu məhkəmələrdə yalnız mülki işlərin 

deyil, cinayət işlərinin və inzibati işlərinin də mühakiməsi həyata keçirilir,habelə bir çox 

prosessual qərarlar qəbul edilir.Mövcud vəziyyəti analiz etdikdə gəldiyimiz nəticə bundan 

ibarətdir ki,təkcə mülki hüquqpozmaların sayının bu qədər artması məhkəmələri iş yükünün 

artması və ədalət mühakiməsinin səmərəlilik səviyyəsinin düşməsi üçün əsaslı səbəbdir. 

 

 

                                                
4 Developments in Turkish law regarding family mediation - av.Pervin Yıldız –Ankara 2019 
5 Astor, H., 2000. Rethinking neutrality: A theory to inform practice. Australasian Dispute Resolution Journal, 11(2), 

pp.73-83 
6 https://www.stat.gov.az/source/crimes/ 
7 http://www.judicialcouncil.gov.az/mehkeme_ve_huquq.php 

2.2 Mediasiyaya olan ehtiyac 

Məhkəmə-hüquq sistemində mövcud problemlər öz həllini tələb edir ki,bu həllər 

sırasında yeni məhkəmələrin yaradılması,hakimlərin sayının artırılması,qanunvericiliyə 

dəyişikliklərin edilməsi durur.Məsələn: 

-Ölkə  Prezidentinin 19 iyul 2019-cu il tarixli Sərəncamı ilə yeni regional kommersiya və 

inzibati məhkəmələr yaradılmışdır. Həmin məhkəmələr 2020-ci il yanvarın 1-dən fəaliyyətə 

başlamışdır.Bu məhkəmələrin yaradılması,sahibkarlıq fəaliyyəti və inzibati sahə ilə bağlı 

mübahisələrə daha dərin hüquqi bilik və təcrübəsi olan hakimlər tərəfindən və çevik 

baxılmasını təmin edir. 

-Məhkəmə-Hüquq Şurasının rəsmi məlumatına görə,hər il hakimlərin sayının artımında 30-

40 faiz arasında artım tendensiyası görünür.Lakin hər hakimin aylıq öhdəsindən gələ 

biləcəyi iş yükünün 25-30 arasınada olmalı olduğunu nəzərdən keçirsək8,bu zaman 

hakimlərin sayı 3-4 dəfə artırılmalıdır ki, bu da real deyil.Çünki buna nə məhkəmə 

infrastrukturu tab gətirər,nə də səmərəlilik müşahidə olunar. 

-Digər bir tədbir isə qanunvericiliyə dəyişikliklər edilməsi ilə məhkəmələrin iş yükünün 

azaldılmasıdır.Buna nümünə kimi 2016-cı il 14 oktyabr tarixində Mülki Prosessual 

Məcəlləyə edilmiş dəyişikliyi göstərmək olar.Bu dəyişikliyə görə,icra işlərinə xitam 

verilməsi üzrə səlahiyyətlər artıq məhkəmələrin deyil icra xidmətlərinin üzərinə qoyuldu.Bu 

yolla,məhkəmələrin iş yükü azaldı,lakin Ədliyyə Nazirliyinin müvafiq icra şöbələrinin iş 

yükü artdı.  

Bütün bu tədbirlərin görülməsi ədliyyə sistemi üçün əhəmiyyətli islahatlardır və 

sistemin daha dayanıqlı olması üçün çox faydalıdır.Lakin araşdırmalarımıza görə,problem 

sistemin ünsürlərində yox ,sistemin bilavasitə özündədir.Çünki hər mübahisənin məhkəməyə 

getməsi mövcud sistemin əsas problemidir.Mübahisənin həll edilməsinin alternativ yolunun 

                                                
8 http://www.judicialcouncil.gov.az/mehkeme_ve_huquq.php 

təmin edilməməsi mübahisə tərəfinin məhkəməyə müraciət etməsinə gətirib çıxarır.Məhz bu 

zaman mübahisələrin alternativ həll yollarına,o cümlədən,mediasiaya ehtiyac yaranır. 

“Mediasiyanın tətbiqi təkqapılı ədliyyə sistemindən,çoxqapılı ədliyyə sisteminə 

keçidi təmin edir.” 

3.Mediasiya. Mediasiyanın faydaları.   

3.1.Mediasiyanın anlayışı 

Mediasiyanın anlayışı məsələsi nəzəri bir ünsür olub, mediasiyanın mahiyyətinin 

qavranılması və ictimaiyyət üçün başa düşülməsi baxımından önəm kəsb edir.“Mediasiya 

haqqında” Azərbaycan Respublikasının Qanununa görə mediasiya dedikdə,mediatorun 

(mediatorların) vasitəçiliyi ilə tərəflər arasında yaranmış mübahisənin qarşılıqlı razılıq 

əsasında həlli ilə bağlı bu Qanunla müəyyən olunan proses başa düşülür.9Bu anlayışa görə 

mediasiya prosesdir və bu proses mübahisənin qarşılıqlı razlıq əsasında həllinə 

yönəlmişdir.Bu ifadə üslubu ilə razılaşmaq mümkün deyil,çünki mediasiya proses kimi yox, 

mübahisələrin aletrnativ həll üsulu kimi ifadə edilməlidir. 

-Əgər mediasiya proses olaraq ifadə edilsə,sözü gedən Qanunun IV fəslinin “Mediasiya 

prosesi” adlandırılması məntiqi cəhətdən yanlış olardı. 

-Digər bir məsələ isə mediasiyanın sadəcə mübahisənin həllinə yönəlməsi ilə bağlı olan 

yanlış ifadə üslubudur.10 

Dediklərimizi əsaslandırmaq üçün aşağıdakı nümunləri gətirmək olar: 

 Türkiyə qanunvericiliyinə görə mediasiya-sistematik üsullar tətbiq etməklə,görüşmək 

və müzakirələr aparmaq məqsədilə mübahisə tərəflərini bir araya gətirən, bir-birlərini 

başa düşmələri və mübahisələrinin özləri tərəfindən həll edilməsinin təmin edilməsi 

                                                
9 AR-in “Mediasiya haqqında” Qanunu - 29 mart 2019-cu il 
10 “Why Mediation Works” by Michael Roberts 

 

https://www.mediate.com/articles/roberts.cfm#bio

üçün onlar arasında əlaqə yaradan,tərəflərin həll variant təklif edə bilmədikləri halda 

həll yolu təklif edə bilən,mütəxəssis təlimi almış tərəfsiz və müstəqil üçüncü şəxsin 

iştirakı ilə və tərəflərin iradəsindən asılı olaraq dövlət xidməti olaraq icra edilən 

mübahisələrin alternativ həll metodur.11Bu qanunun ikinci bölməsinin birinci fəsli 

“Arabuluculuk faaliyyeti”4 yəni, “Mediasiya prosesi” kimi mediasiyanın komponenti 

olaraq ayrılır. 

 Rusiya qanunvericiliyinə görə isə mediasiya-qarşılıqlı,məqbul bir həll əldə etmək 

üçün tərəflərin könüllü razılığı əsasında mübahisələrin vasitəçinin köməyi ilə həll 

edilməsi üsuludur.12 

  Mediasiya ilə bağlı “Harvard konsepsiyası”na görə,mediasiya reqlamentləşdirilmiş 

danışıqlar texnikasıdır.Bu konsepsiya müəyyən prinsiplər üzərində qurulur və 

münaqişələrin həlli ilə bağlı danışıqlara tətbiq edilir.6 

Hər iki qanunvericiliyə və müvafiq konsepsiyaya diqqətlə nəzər salsaq Azərbaycan 

Respublikasının “Mediasiya haqqında” Qanununda mediasiyanın anlayışı ilə bağlı  aşağıdakı 

2 nəzəri problemini sübut etmiş olarıq: 

1. Mediasiyanın anlayışını mediasiya prosesinin anlayışı ilə eyniləşdirmək olmaz,çünki 

mediasiya alternativ həll üsulu olub “metod” qavramına məxsus xüsusiyyətləri 

özündə ehtiva edir.Mediasiya prosesdə üçüncü tərəfin iştirakı ilə münaqişədə olan 

tərəflərin probleminin həllinə imkan verən yolların tapılmasıın optimallaşmasını ifadə 

edir.13 

2. Mediasiya sadəcə mübahisələrin həllinə yönələn üsul deyil,bu onu məhkəmə 

mühakiməsindən,habelə tranzaksiyadan fərqləndirir. 

 

                                                
11 “Hukuk uyuşmazlıklarında arabuluculuk Kanunu Yönetmeliği” - 02.06.2018 
12 Федеральный закон от 27.07.2010 N 193-ФЗ (ред. от 26.07.2019) "Об альтернативной процедуре 

урегулирования споров с участием посредника (процедуре медиации)" 

13 “Mediasiya:beynəlxalq və milli təcrübə”-Dr. Natiq Abdullayev 

3.2 Mediasiyanın faydaları 

Mediasiyanın mübahisə tərəfləri, ədliyyə sistemi və cəmiyyət üçün faydalarını aşağıdakı 

kimi sistemləşdirmək olar: 

 Mübahisələrin vaxt itkisinə məruz qalmadan sürətli həlli.Avropa səviyyəsindəki 

statistik məlumatlar göstərir ki, Belçikada məhkəmə araşdırmalarının orta müddəti 

505 təqvim günüdür,İtaliyada isə bu rəqəmlər orta hesabla 1210 təqvim gününə 

bərabərdir. Belçikada vasitəçilikdən istifadə edərək mübahisəni həll etmək üçün 

tərəflərin ortalama 45 günə və İtaliyada 47 günə ehtiyacı var.14Məhkəmə ədalət 

mühakiməsi orqanı olduğu üçün onun əsas işi ədaləti təmin etmək və tərəflərdən 

hansının haqlı və hansının haqsız olduğunu müəyyənləşdirməkdir.Buna görə də 

məhkəmə sübutların tədqiqini aparmalıdır ki,bu da uzun vaxt tələb edir.Bununla 

yanaşı,işdə iştirak edən şəxslərdən hər hansı biri gəlmədiyinə,qarşılıqlı iddia 

verildiyinə,əlavə sübutlar təqdim və tələb etmək zərurəti olduğuna,hər prosessual 

hərəkətlər edilməyə görə məhkəmənin təxirə salınması və s. kimi hallar da vaxt 

itkisinə səbəb olur.“Mediasiya haqqında”Qanunun 24-cü maddəsinə görə mediasiya 

prosesinin ümumi müddəti 30 gündən artıq olmayaraq davam edə bilər.Mübahisənin 

mürəkkəbliyi nəzərə alınaraq tərəflərin razılaşması ilə mediasiya prosesinin müddəti 

daha 30 gün müddətinə qədər uzadıla bilər.Maddədən də göründüyü kimi 

mediasiyanın müddəti 60 günü keçə bilməz.Türkiyə və Rusiya qanunvericiliyinə 

görə,bu müddət 180 günü keçə bilməz.1516 

 Məhkəmələrin iş yükünün azaldılması.Mediasiyanın iş yükünə təsirini bu faktla 

qeyd etmək istərdim ki,Türkiyədə 2018-ci ilin 1 yanvar tarixindən 2019-cu ilin 

yanvar ayının 1-ə qədər, mediasiya orqanlarına,təkcə əmək mübahisələri olmaqla, 

                                                
14 Şcherbakova, 2016 
15 Федеральный закон "Об альтернативной процедуре урегулирования споров с участием посредника (процедуре 

медиации)" от 27.07.2010 
16 Hukuk uyuşmazlıklarında arabuluculuk kanunu yönetmeliyi 

325.000 müraciət ünvanlanmış və 205.000-i həll edilmişdir.17 Mediasiyanın birbaşa 

məqsədi bu olmasa da,müsbət nəticələrindən biri də məhkəmələrin iş yükünün 

azaldılmasıdır.Məhkəmə tərəflərin öz haqlarını axtardığı bir təsisat olub,hüquqi 

dövlətin başlıca ünsürlərindən biridir.Mediasiya məhkəmənin bir alternativi 

olmayıb,əsl hədəfi sadə və cəmiyyət üçün təhlükəli olmayan kiçik mübahisələrin 

məhkəmə səviyyəsində yox,tərəflər arasında həll olunması olan mütərəqqi bir 

metoddur.18  

 Daha ucuza başa gəlməsi və məhkəməyə nisbətən aşağı xərclər. 

Məhkəmə  xərcləri dövlət rüsumundan və  işə  baxılması ilə  əlaqədar olan 

məsrəflərdən ibarətdir.İşə baxılması ilə əlaqədar 

məsrəflərə şahidlərə,ekspertlərə,mütəxəssislərə, tərcüməçilərə verilməli olan 

məbləğlər,tərəflərin xəbərdar edilməsi və məhkəməyə çağırılmaları ilə əlaqədar 

xərclər,tərəflərin və üçüncü şəxslərin məhkəməyə  gəlmələri ilə  əlaqədar yol xərcləri 

və  yaşayış sahəsinin icarə xərcləri,vəkillərə etdikləri kömək üçün ödənilən 

xərclər,cavabdehin axtarılması ilə əlaqədar xərclər və sair məhkəmə tərəfindən zəruri 

hesab edilən digər xərclər daxildir.19Mediasiya prosesində isə mübahisə tərəfləri bir 

neçə görüşdə iştirak edir və  bütün bu pul itkisinə məruz qalmır.Hətta mövcud 

“Mediasiya haqqında”Qanunun 3.4-cü maddəsinə görə, mediasiya prosesinin 

nəticəsində barışıq sazişi bağlanmadığı hallarda məhkəmədən əvvəl mediasiya 

xərclərini ödəmiş tərəfin məhkəməyə müraciət edərkən dövlət rüsumundan azad 

olunması məsələsi “Dövlət rüsumu haqqında” Azərbaycan Respublikasının Qanunu 

ilə müəyyən edilir. Məhkəməyə müraciət etdikdən sonra tərəflər arasında mediasiya 

prosesinin nəticəsində barışıq sazişi imzalanarsa, ödənilmiş dövlət rüsumu 

Azərbaycan Respublikasının Mülki Prosessual Məcəlləsinə uyğun olaraq geri 

qaytarılır.20 

                                                
17 Türkiyede arabuluculuk  uygulamaları/Mediation practies in Turkey-Hakan Öztatar (2019) 
18 Zorunlu  arabuluculuğun  hak  arama özgürlüğü  ve  arabuluculuk ilkeleri bakımından değerlendirilmesi “Zorunlu 

arabuluculuğa eleştitel bir yaklaşım”- Prof. Dr. Muhammet Özekes (2019) 
19 Mülki Prosessual Məcəllə 
20 “Mediasiya haqqında “ Qanun 2019 

 Tərəflər arasındakı münasibətlərin zərərə məruz qalmaması.Tərəflər arasında 

olan mübahisənin məhkəməyə getməsi üçün onlar arasında barışıq üçün heç bir yol 

olmamalı,onlardan biri öz pozulmuş hüququnun bərpası ilə yanaşı qarşı tərəfin 

cəzalandırılmasını istəməli və öz iddiasında israrlı olmalıdır.Belə bir vəziyyətdə 

hüququ pozulduğunu düşünən tərəf qarşı tərəflə arasında olan mübahisəsinin 

qarşılıqlı razılıqla və sülh yolu ilə həll edilməsini könüllü olaraq istəmir.Bu hallarda 

onların məhkəməyə müraciət etməsi ağlabatan və məqbuldur.Lakin belə bir situasiya 

hər mübahisə tərəfi arasında olmur.Əksər hallarda bir çox mübahisələr kiçik 

anlaşılmazlıqlar,sadə və az əhəmiyyətli hallar ilə əlaqədar olur ki,bu ziddiyyət 

məhkəməyə müraciət etməklə daha da böyüyür,uzun müddət davam edir,tərəflərin 

vaxt,pul və emosianal qüvvə itkilərinə səbəb olur.Mediasiyada isə tərəflər könüllü 

olaraq,aralarındakı münaqişəni qarşılıqlı razılıqla və sərbəst qərar verməklə həll 

etmək üçün görüşür.Məhkəmədən fərqli olaraq mediasiyada haqlı və haqsız axtarılmır 

və qəbul edilən qərar birinin xeyrinə və digərinin ziyanına olmur.Tərəflər arasında 

müzakirələr və təkliflər yolu ilə konstruktiv həll tapılır ki,bu da onların əməkdaşlığına 

və ya qarşılıqlı münasibətlərinə zərər yetirmir. 

 Tərəflərin məhkəmədə əldə edə bilməyəcəyi fürsətləri əldə edə bilməsi.Qeyd 

etdiyimiz kimi,mediasiya zamanı tərəflər,aralarındakı konfliktin həlli üçün sərbəst 

şəkildə qərar verirlər,bir-birlərinin mövqelərini daha aydın şəkildə anlayır və 

kompromisə gedirlər.Məhkəmədə qərarın qəbul edilməsi üçün mübahisə tərəfləri 

hüquqi mövqelərini ortalığa qoymalı və bu mövqeləri əsaslandırmalı,sübutlar 

gətirməlidirlər.Onların çəkişməsi və məhkəmə istintaqı baş tutur və nəticə olaraq 

məhkəmə tərəfindən qanunvericiliyə uyğun olaraq,mübahisənin necə həll ediləcəyi ilə 

bağlı qərar qəbul edir.Lakin mediasiyada hüquq norma və prinsiplər yox,tərəflərin 

bərabər mənfəətləri təməl alınır,habelə mübahisə ilə bağlı qərarı tərəflər özləri 

qarşılıqlı razılıqla qəbul edir.Bu zaman tərəflər arasında mübahisənin həlli üçün 

özündə gələcək əməkdaşlıq və yaradıcılıq ehtiva edən təkliflər və həllər müzakirə 

olunur.Mediasiya prosesi nəticəsində qəbul edilən qərarların hüquq norma və 

prinsipləri əsasında həll edilməsi məcburi bir hal  olmadığına görə bu qərarlar 

alternativ və yaradıcı yolları,mübahisənin həllinin müxtəlif aspektlərini özündə cəm 

edə bilər.Üstəlik mediasiyadan fərqli olaraq,məhkəmədə uduzma riskinin 

olması,mübahisə tərəflərini mediasiyaya yönəldən əsas amil kimi çıxış edir.21 

 Konfidensiallıq prinsipi.Mediasiyanın uğurlu olması üçün məxfilik şərtdir.İstər 

tərəflərin bildirdiyi hər hansı bir bilginin,istərsə də müzakirələr zamanı aşkarlanmış 

informasiyanın gizliliyi tərəflərin səmimi olması üçün böyük əhəmiyyət kəsb edir.22 

“Mediasiya haqqında “ Qanunun 8-ci maddəsinə görə, “Tərəflər arasında ayrı şərt 

müəyyən edilməyibsə, həmçinin barışıq sazişinin təsdiqi və icrası məqsədilə tələb 

olunan hallar istisna olmaqla, mediasiya zamanı əldə olunan bütün məlumatların 

konfidensiallığı mediasiya iştirakçıları və mediasiyada iştirak edən digər şəxslər 

tərəfindən qorunur.Mediasiya iştirakçılarının və mediasiyada iştirak edən digər 

şəxslərin onlara mediasiya zamanı məlum olan məlumatları məhkəmə və arbitraj 

proseslərində, başqa mediasiya zamanı və ya hər hansı digər hallarda açıqlamaq və ya 

onlara istinad etmək hüququ yoxdur (həmin məlumatı verən tərəfin yazılı razılığı 

olduğu hallar istisna olmaqla) və belə məlumatlarla bağlı həmin şəxslər şahid 

qismində iştirak edə bilməzlər.” 

 Könüllülük prinsipi.Mediasiya könüllülük əsasında qurulur.Heç kəs tərəfləri onlar 

istəmədikləri halda  mübahisənin məhkəmədənkənar həllinə məcbur edə 

bilməz.Könüllülük prinsipi özündə həm tərəflərin öz iradəsi ilə danışıqlar masasına 

oturmasını,həm də istədiyi vaxt danışıqlara son verməsini və qəbul edilən qərarın icra 

edilib-edilməməsində sərbəstliyini ehtiva edir.Lakin “Mediasiya haqqında” 

Qanununda kommersiya mübahisələri,həmçinin ailə və əmək münasibətlərindən irəli 

gələn mübahisələr üzrə məhkəməyə müraciət etməmişdən əvvəl ilkin mediasiya 

sessiyasında iştirak tələb olunur.Bu mediasiyanın könüllülük mahiyyətinə ziddir. 

“Məcburi mediasiya” anlayışı beynəlxalq təcrübədə sınaqdan keçmiş, bir çox 

                                                
21 Постановление Пленума ВАС РФ № 50 от 18.07.2014 «О примирении сторон в арбитражном процессе» 

[Электронный ресурс]. 
22 Liebscher,Christoph- “Use of Mediation Techniques in Arbitration” 

ölkələrdə tətbiq olunmuş və sonradan ləğv edilmişdir.İtaliya  təcrübəsinə nəzər 

yetirək:İtaliyada mediasiya 1991-ci ildən tətbiq olunmağa başlamışdı.2012-ci ilə 

qədər mediasiya sadəcə könüllü olmuş və 21 il ərzində sadəcə 10.000 mübahisə öz 

həllini tapmışdı.2013-cü ildə müqavilələrdə mediasiya dair qeyd-şərtin olmasını 

səkkiz sahədə:bank,sığorta və digər kommersiya işlərində məcburi hala 

gətirdilər.Bununla da 10.000 olan mübahisə həlli,150.000-ə qədər artmışdı.Qısa bir 

müddət sonra bu şərt mediasiyanın könüllülük prinsipinə zidd olması səbəbi ilə ləğv 

edilmış və bu rəqəm 45.000-ə düşmüşdür.2018-ci ildə isə İtaliyada mediasiya yolu ilə 

həll edilən mübahisələrin sayı 200.000-dir.23 Yəni,məcburi mediasiya tərəflərin 

iradəsinə zidd olduğu və onların müzakirələrə qatılmasının məcburiliyinə istinad 

etdiyi üçün konfliktin könüllü həlli faktorunu aradan götürür və sistemin durmasına 

səbəb olur.Üstəlik kompromis mədəniyyətinin inkişaf etmədiyi toplumlarda məcburi 

mediasiya əks-təsir göstərə və bariyer halına gələ bilər.Tərəflərin mediasiyaya 

müraciət etməkdə könüllülüyü mediasiyanın təməl çarxı olub bu mexanizmin hərəkət 

etməsinə səbəb olur.24  

4.Azərbaycanda mediasiyanın tətbiqi və ona kritik yanaşma 

Azərbaycanda mediasiyanın tətbiqi ilə bağlı Prezident İlham Əliyevin “Məhkəmə-

hüquq sistemində islahatların dərinləşdirilməsi haqqında” 2019-cu il aprelin 3-də 

Fərmanında mühüm məsələlər nəzərdə tutulmuşdur.Fərman məhkəmə-hüquq islahatların 

dərinləşməsini ehtiva edir.Məhkəmə və ədalət mühakiməsi sisteminin müxtəlif spektrlərini 

əhatə edən Fərmanda yeni məhkəmələrin yaradılması,hakimlərin və məhkəmə aparatı 

işçilərinin təminatının yaxşılaşdırılması,özəl icra və ekspertiza institutlarının 

yaradılması,mediasiya,arbitraj və digər istiqamətlərdə yeniliklər nəzərdə tutulub.Bu 

Fərmanın nəticəsi olaraq son zamanlarda,mediasiyanın tətbiqi ilə bağlı bir neçə 

seminar,dəyirmi masa və Avropa ittifaqının müvafiq qurumları ilə əməkdaşlıqlar keçirilmiş 

və birgə layihələr təşkil edilmişdir. 

                                                
23 Türkiyede arabuluculuk uygulamaları/Mediation practices in Turkey-Hakan Öztatar 
24 Gazi Üniversitesi Hukuk Fakültesi Dergisi C. XX, Y. 2016, Sa. 1 Tanrıver, s. 12 

Azərbaycanda mediasiya ilə  əlaqədar hüquqi bazanın əsasında 2019-cu ilin mart ayının 

29-da qəbul edilən “Mediasiya haqqında” Qanun dayanır.Bu qanun mediasiyanın təşkili 

sahəsində ictimai münasibətləri tənzimləyir, mediasiyanın məqsədlərini, prinsiplərini, həyata 

keçirilməsi qaydalarını və mediatorların statusunu müəyyən edir.Lakin bu qanunu təhlil 

edərkən və digər dövlətlərin oxşar qanunları ilə müqayisəsini apararkən aşağıdakı 

məqamlara diqqət çəkmək istərdim : 

 Mediasiyanın prinsipləri sırasında neytrallığın da əlavə edilməli olması.Sözügedən 

Qanunun müvafiq maddəsində mediatorun qərəzsizliyi və müstəqilliyi öz əksini 

tapmışdır,lakin neytrallıq mahiyyəti etibarilə fərqli və mediatorda olması şərt olan 

keyfiyyətdir.Mediatorların davranışı haqqında Avropa Məcəllləsində neytrallıq 

qərəzsizlik və müstəqillikdən ayrılmışdır.25Habelə mediatorun özünün üzərinə də onu 

şübhəli vəziyyətə salan bütün hallar ilə bağlı tərəfləri məlumatlandırmaq vəzifəsinin 

qoyulmaması problemə səbəb ola bilər. 

 Növbəti məsələ mediatora olan tələblər məsələsidir ki,Qanun,təhsil senzi 

baxımından,mediatorun ali təhsilli olması ilə kifayətlənir.Halbuki,mübahisələrin həlli 

zaman hüquq norma və prinsipləri əsas alınmasa da,mübahisə dedikdə,hüquqi 

uyuşmazlıq başa düşülür.Yəni məhkəməyə getməli olan konfliktin,tərəflər arasında 3-

cü şəxsin köməkliyi ilə həll edilməsi üçün görülən tədbirlər bütününə mediasiya 

deyilir.Məsələn,işçi və işverən arasındakı əmək münasibətlərinin,ər-arvad arasındakı 

əmlak rejiminin,kommersiya və inzibati münasibətlər kimi mürəkkəb sahələrin və 

digər hüquq münasibətlərinin hüquqi  bazasını və təbiətini bilmədən mediator 

mübahisənin həlli üçün faydalı ola bilməz.Bu səbəbdən mediator ali hüquq təhsilinə 

malik olmalıdır. 

 Dünyanın əksər ölkələrində ailə daxili şiddət məsələləri mediasiya yolu ilə həll 

olunan mübahisələrin siyahısına daxil edilməməsinə baxmayaraq sözü gedən 

Qanunda bu hal qeyd edilməmişdir. 

                                                
25 Code of conduct for Mediators 

 

https://www.promediate.co.uk/code-of-conduct-for-mediators-and-third-party-neutrals/
https://www.promediate.co.uk/code-of-conduct-for-mediators-and-third-party-neutrals/

 Kommersiya mübahisələri, həmçinin ailə və əmək münasibətlərindən irəli gələn 

mübahisələr üzrə ilkin sessiyada iştirakın məcburi olması və iştirak edilməməsi 

halında tərəfin məhkəmə xərclərini hər bir halda ödəməli olması birmənalı olaraq 

şəxsin mediasiyaya məcbur edilməsidir ki,bu mediasiyanın könüllülük prinsipinə 

ziddir. 

 

      NƏTİCƏ 

Tərəflər arasında mübahisənin başlıca həlli yolu ədalət mühakiməsidir.Lakin 

insanlararası münasibətlərin inkişafı və qloballaşmanın getdikcə artması mübahisələrin 

artmasına səbəb olmuşdur.Bu fakt mübahisələrin həlli üçün alternativ yolların axtarılmasına 

səbəb olmuşdur. 

 Mediasiya mübahisələrin məhkəmədənkənar həlli üsuludur. Mediasiya zamanı 

tərəflər mediatorun köməyi ilə digər tərəfin mövqeyi barədə daha çox məlumat qazanmaqla, 

öz mövqeyini yenidən qiymətləndirir və barışmaq imkanlarını araşdırır.Tərəflərin vicdanla 

yanaşdıqları və mübahisəni həll etməkdə maraqlı olduqları mediasiya proseslərində 

tərəflərin mübahisəni həll etmələri ehtimalı 85%-dən yüksəkdir.  

Mediasiyanın belə uğurlu olmasının əsas səbəbləri aşağıdakılardır: 

 Mediasiya zamanı tərəflər mediatorun köməyi ilə həm özlərinin,həm də qarşı tərəfin 

mövqeyini yenidən qiymətləndirmək imkanı əldə etməsi; 

 Mübahisələrin vaxt itkisinə məruz qalmadan həlli; 

 Tərəflərarası münasibətlərin zərər görməməsi; 

 Məhkəmə yükünün azaldılması; 

 Tərəflər mediasiya zamanı mübahisənin həllini üçüncü şəxsə etibar etmir, tam əksinə 

mübahisənin həllini öz əllərində saxlaması; 

 Mediasiyanın əksər məhkəmə proseslərindən fərqli olaraq, konfidensiallığı; 

 Daha ucuza başa gəlməsi; 

 Könüllü olması; 

 Ən mühümü isə tərəflərin öz müqəddəratını özləri müəyyən etməsi; 

